
Nafarroak mugaz gaindiko larrialdietako koordinazio lana hobetzeko europar egitasmo batean parte hartu du 

Larrialdietako zerbitzuek gehien erabiltzen dituzten adierazpenek osatutako materiala osatu nahi da, hainbat hizkuntzatan, egoera horietan euren arteko komunikazioa erraztearren 

Osteguna, 2008ko abenduaren 4a.  Nafarroako Gobernuak, Nafarroako Administrazio Publikoaren Institutuaren (INAP) bitartez, europar egitasmo bat abian jartzeko lanean aritu da berriki, Munsterreko Unibertsitatean (Alemanian).  Egitasmoaren helburua, hain zuzen, hainbat herrialdetako larrialdietako zerbitzuen arteko komunikazioa erraztea da, mugaz gaindiko gertakarietako koordinazioa hobetze aldera.

Egitasmoaren ardatza, beraz, zerbitzu horietan ohikoak diren hiztegiak eta adierazpenak hainbat hizkuntzatan (ingelesez eta alboko herrialdeko hizkuntzan) jasotzen dituzten materialak osatzea da. Hartara, larrialdietan diharduten langileek, beren herrialdetik kanpora zerbitzua eskaintzera joaten direnean, aise ulertu ahal izanen dute kideek erabilitako hiztegia.  

Materiala honako hauek osatuko dute, hain justu: on-line trebakuntzarako plataforma batek (egoerazko eta simulaziozko ariketekin), trebatzaileentzako eskuliburu batek eta egoera horietan gehien erabiltzen diren adierazpenak hainbat hizkuntzatan bilduko dituen hiztegi-glosategiak. Aurreikusita dago material hori guztia prest egongo dela 2010eko urrirako, eta horretarako, bi urte eman beharko dituzte lanean. Honako hauek dira, bada, aukeratutako hizkuntzak: ingelesa, portugesa, frantsesa, alemana, poloniera, letoniera, lituaniera, errusiera eta gaztelania. 

Helburua da larrialdietako langileek goi maila erdiestea (B2) alboko hizkuntzaren adierazpenean eta ulermenean; Nafarroaren kasuan, beraz, frantsesa. Bide beretik, nahiko maila ona izan beharko dute (B1/A2) hizkuntza bateratuan (ingelesa).

Gaur egun, egitasmoan parte hartzen ari diren erakundeak gertakari horietako terminologia biltzen ari dira, eta ondoren, dokumentuak egiteari ekingo diote. Nafarroan, INAPen bizkar geratu da zeregin hori, Euskararen eta Hizkuntza Komunitarioen Zerbitzuaren bitartez eta Nafarroako Larrialdietako Agentziaren (NLA) eta Segurtasun Eskolaren laguntzarekin. Horiek dira, hain justu, suhiltzaileek, poliziakideek eta osasun zerbitzuetako langileek egoera horietan erabiltzen dituzten protokolo eta adierazpenak biltzeaz arduratuko direnak.   

Europako egitasmoa

Egitasmoaren izena “Mugaz gaindiko Larrialdietako Zerbitzuetarako Komunikazio Trebakuntza, hainbat hizkuntzatan” (CTCES) da, eta bertan, Europako zazpi herrialdetako zortzi erakundek hartzen dute parte: Munsterreko Unibertsitateak (Alemania); Negozio eta Garapenerako Zentroak (Polonia); Idris Hezkuntza Zentroak (Britainia Handia); Kaunasko Unibertsitate Teknologikoak  (Lituania); Oportoko Campus Birtualak (Portugal); Letoniako Unibertsitateak (Letonia); ICOS GMBH Informatika Zentroak (Alemania); eta Nafarroako Administrazio Publikoaren Institutuak (Espainia). 

Europako Leonardo programaren baitako ekimena da. Helduen etengabeko ikaskuntza bultzatzeko egitasmoa da, eta 393.664 euroko kostua dauka: %75, Europako funtsek finantzatuko dute, eta %25, parte hartzen duten instituzio eta erakundeek egindako ekarpenek. 

Finkatu duten egutegiaren arabera, urte honen amaierarako, materialak lantzeko oinarrian hartuko diren larrialdi egoera motak erabakiko dira; 2009ko abuzturako, berriz, lehenengo zirriborroa idatziko da, gerora ebalua dezaten. Lehen azterketa lan horretatik aurrera, behin betiko testua idatziko da ingelesez; hain zuzen, 2010eko apiril ingururako. Urte bereko urrirako, azkenik, parte hartzen duten herrialdeetako hizkuntzetara itzuliko dute. 

Lanak nola doazen jarraipena egiteko, une estrategikoetan egiteko lau bilera hitzartu dira. Bata, 2010eko apiril edo maiatzean eginen da, Iruñean; eta bertan, lehenengo zirriborroa ebaluatu ondoren osatutako testua aztertuko dute. Gainerako bilerak, berriz, Munsterren (iazko urrian egin zen bilera han: lehen bilera, hain justu), Lituanian (2009ko maiatzean) eta Portugalen (2010eko irailean, egitasmoa amaitzeko) izanen dira.  

( Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

